
知二奴之不當撫矣而又不敢言勦其言似持兩端此所

以致廵撫之參也若王緘自明其無他原未失事以祈

皇上寬恩則可耳若欲自脱其主撫之失而反追咎主勦

之非以驅除兇孽爲貪功以斬馘夷衆爲妄殺則　朝廷

賞罰邊境安危所係臣等竊以爲不可也且王緘自以兵

備官員不與調遣則任天祚亦兵備耳卽使拿到面質一

以爲有一以爲無豈肯輸服必須行彼處廵按御史將前

項功次查勘明白然後眞僞始明功罪始定顧臣等猶有

說焉今九邊事情獨遼東爲難九邊將官忠勇獨李成梁

爲最數年以來無歲不戰無日不防可謂竭盡心力矣至

于用兵之際遇有夷虜豈能一一審問而後誅殺至云耕

田百姓則邊外之田原非我有屬夷所在原無民居萬無

殺及良民之理今以其血戰之功爲妄以其報　國之忠

爲欺則邊將隳心解體任夷虜之縱横而不敢言勦邊臣

亦鉗口結舌任邊事之廢壞而不敢參論其爲害豈淺淺

哉今任天祚已考察降官宿振武已革任二人亦何足惜

但勦夷出塞原係李成梁之事而以一人之偏辭多生枝

節盡没李成梁之功此則臣等之所深惜也邊務至重將

材至難伏望

皇上特賜體察止寬王緘不究往事尤爲妥當伏候　聖

--

明裁奪

十二月閣臣申時行等請

上勤御講筵以熙聖學是年

上止開講一次未曾再　御日講于是述　太祖高皇帝

皇祖世宗皇帝勤學講故事懇祈

上仰法　二祖則德茂業崇矣

　秀水思賢鄕有異鳥集于樹人頭鳥身脖下有白鬚竟

　日而去世問變怪多矣此亦甚奇其年水灾次年戊子

　米貴死者滿路水皆肥腥不可食杭州保俶塔山後積

　柩幾至山半流液成川〈出小品〉

　李見羅材撫鄖陽改參將公署爲書院十月初二日起

　工是日參將方印已解任去米萬春繼之會于離城六

　十里之遠河鋪方有忿言米激軍士梅林王所熊伯萬

　何繼持傳牌令旗與杜鶴等鼓噪而入毀學牌搶掠圍

　逼軍門凡諸不便事宜文卷逼取軍門外燒燬又勒餉

　銀四千二百兩充賞次日米入城鼓吹銃砲過軍門履

　任釋戎服晉見仍勒上䟽歸罪道府生員䟽必經米驗

　過追改者再仍收城外鎖鑰李隱忍從之後閱操行賞

　米卽諷軍士吿加月粮舊折三分增至四分適副使丁

　惟寧入城見米卽云各官兵將擁汝爲主帥米大怒擁

